
PrObLEmI

Verifikimi i sigurisë ka të bëjë me vlerësimin nëse një per-
son konsiderohet si një rrezik i pranueshëm për shtetin. 
Nëse ai person është rrezik i pranueshëm, atëherë atij i 
jepet leja e sigurisë përmes të cilës atij i lejohet qasja në 
dokumente të klasifikuara. Për këtë arsye, verifikimi i sig-
urisë është një ndër procedurat më të rëndësishme në 
tërë sektorin e sigurisë. Një leje e sigurisë, e cila i lëshohet 
një personi, i cili në fakt përbën rrezik të papranueshëm, 
mund të vë në rrezik jo vetëm tërë sektorin e sigurisë, 
por edhe interesat vitale të Republikës së Kosovës. Në 
anën tjetër, mundësia e keqpërdorimit të procedurës së 
verifikimit të sigurisë për të eliminuar kundërshtarë poli-
tik ose për të vendosur brenda sistemit të sigurisë per-
sona të caktuar në bazë të preferencave personale ose 
politike është tejet e madhe. Rëndësia e kësaj procedure 
nënkupton që zyrtarët të cilët e menaxhojnë atë duhet 
të jenë të nivelit më të lartë profesional dhe me integritet 
të lartë moral dhe personal. Një lëshim gjatë zhvillimit të 
kësaj procedure, i cili vë në pikëpyetje integritetin dhe 
objektivitetin e saj, mund të diskreditojë tërë sistemin e 
sigurisë dhe të ketë për pasojë dëme që mund të riparo-
hen vetëm me kosto shumë të larta politike e shtetërore.

Skandali i fundit në Agjencinë e Kosovës për Intelig-
jencë (AKI), kurnë prill 2014 filluan hetimet kundër një 
zyrtari të lartë brenda AKI për verifikimin e sigurisë për 
shkak të falsifikimit të diplomave shkollore, ka ngritur 
shqetësime në lidhje me integritetin dhe profesion-
alizmin e këtij institucioni të sigurisë. Përveç kësaj, ky 
skandal mund të vë në pikëpyetje verifikimet e sig-
urisë dhe lejet e sigurisë që janë lëshuar deri më tani. 
Si e ka lejuar AKI që një zyrtar aq i rëndësishëm për 
verifikimin e sigurisë të mund të dyshohet për falsifi-
kim të dokumentacionit shkollor? Nëse AKI nuk e ka 
zbuluar se ka bazë për hetime të tilla kur e ka pran-
uar zyrtarin përkatës në punë, si mund të sigurohet 
që AKI nuk ka bërë lëshime të tilla edhe në rastet e 
tjera të verifikimit të sigurisë? Përse është pranuar 
në një detyrë aq të rëndësishme, siç është verifikimi 
i sigurisë, një person i cili ka gjasë që të mos ketë për-
gatitjen e nevojshme profesionale? Në bazë të çfarë 
kritereve është bërë pranimi në punë, me të vërtetë 
sipas kritereve profesionale dhe meritës apo në bazë 
të kritereve të tjera, siç janë ato politike, të patronazhit 

apo klientelizmit? Të gjitha këto pyetje rëndojnë mbi 
AKI-në si pasojë e këtij skandali dhe kanë për pasojë 
krijimin e një ndjenje të pasigurisë, se sa me të vërtetë 
është funksionaledhe e besueshmekjo agjenci kur 
bëhet fjalë për verifikimin e sigurisë.

Pasojat janë edhe më të mëdha kur të zhvendoset 
pikë vështrimi në tërë sektorin e sigurisë. Nëse AKI-së 
i ka ndodhur një lëshim i tillë brenda radhëve të veta, 
sa mund të jenë qytetarët e Kosovës të sigurtë që AKI 
i ka lëshuar leje të sigurisë personave, të cilët me të 
vërtet janë “rrezik i pranueshëm” për Kosovën? Apo 
paska gjasë që AKI i ka lëshuar leje të sigurisë edhe 
personave të cilët mund të jenë infiltruar në sektorin e 
sigurisë të Kosovës me qëllime armiqësore? Në anën 
tjetër mund të shtrohet edhe pyetja se a ka refuzuar 
AKI lëshimin e lejeve të sigurisë personave të cilët nuk 
paraqesin rrezik për Kosovën, por të cilëve për shkak 
të lëshimeve profesionale apo ndoshta edhe për arsye 
politike apo shoqërore u është mohuar një leje e tillë? 
Një skandal i përmasave të atij të përmendur më lart 
arsyeton që të shtrohen këto pyetje. Këtu hyn në vësh-
trim edhe funksionimi i sistemit të drejtësisë kur bëhet 
fjalë për mbrojtjen ligjore të personave të cilëve u 
është mohuar leja e sigurisë. Jo rrallë këta persona do 
të cilësohen si jo besnik ndaj Republikës së Kosovës, 
që me fjalë të thjeshta i bien që të mos konsiderohen 
të besueshëm për shtetin dhe për detyrat që i ushtro-
jnë në kuadër të institucioneve të shtetit. Një cilësim 
i tillë është fatal për personin të cilit i është lëshuar 
një vendim që thirret në këtë arsyetim. Në media janë 
raportuar rastet kur personat, të cilëve u është mohuar 
leja e sigurisë, kanë ngritur ankesë administrative si 
dhe gjyqësore. Por në sa raste kanë vendosur gjykatat 
në favor të palës ankuese?

Qëllimi i këtij dokumenti është që të ofrojë disa shpje-
gime dhe përgjigje të mundshme në pyetjet e shtruara 
si më lart si dhe të jep një kontribut profesional për zh-
villimin e debatit publik lidhur me verifikimin e sigurisë. 
Për këtë qëllim, si më poshtë do të paraqitet struktu-
ra organizative e verifikimit të sigurisë, problemet që 
ndërlidhen me këtë strukturë, dhe do të propozojë 
struktura alternative të cilat mund të jenë më efektive 
për të siguruar një verifikim të sigurisë që mbron intere-
sat e Republikës së Kosovës dhe që garanton mbrojtjen 
efektive të të drejtave të njeriut gjatë kësaj procedure.

SIStEmI I VErIFIKImIt të 
SIGUrISë Në KOSOVë

Verifikimi i sigurisë është i rregulluar me Ligjin nr. 03/L-
178 për Klasifikimin e Informacioneve dhe Verifikim-
in e Sigurisë.Verifikimi i sigurisë dhe lëshimi i lejes së 
sigurisë është parakusht që një personi t’i lejohet qasja 
në informacionet e klasifikuara. Një person mund të 
ketë qasje në informacione të klasifikuara si “KONFI-
DENCIALE”, “SEKRET’ ose “TEPËR SEKRET” me kusht që 
ai person (i) të ketë leje të vlefshme të sigurisë, (ii) të 
ketë nevojë për të qenë në dijeni të këtyre informa-
cioneve që ta kryejë misionin apo detyrën zyrtare dhe 
(iii) të ketë nënshkruar deklaratën e konfidencialitetit. 
Leja e sigurisë është vetëm një parakusht për qasje 
në informacionet e klasifikuara. Një person mund të 
ketë leje të sigurisë, por nëse sipas detyrës zyrtare 
nuk ka nevojë për të qenë në dijeni të informacionit 
të kërkuar apo nëse nuk e ka nënshkruar deklaratën 
e konfidencialitetit, atij megjithatë duhet t’i refuzohet 
qasja në informacionin e kërkuar.

Vetëm Presidenti i Republikës së Kosovës, Kryetari i Ku-
vendit të Kosovës dhe Kryeministri kanë të drejtë të 
kenë qasje në informacionet e klasifikuara me qëllim 
të kryerjes së detyrave zyrtare të tyre pa leje të sigurisë, 
me kusht që të kenë nevojë për të qenë në dijeni të 
këtyre informacioneve. Gjatë hartimit të ligjit është di-
skutuar gjerë e gjatë se a duhet të përfshihen edhe 
deputetët e Kuvendit të Kosovës në verifikim për të 
pasur qasje në dokumente të klasifikuara. Një qëndrim 
ishte që deputetët kanë legjitimitet demokratik 
përmes votës së qytetarëve dhe për këtë arsye nuk 
do të duhej të kërkohej prej tyre që t›i nënshtrohen 
verifikimit të sigurisë. Në anën tjetër u argumentua se 
situata politike në të cilën gjendej Kosova nuk lejon-
te që deputetët të liroheshin nga verifikimi i sigurisë. 
Ekzistonte frikase do të mund të ketë deputetë me të 
kaluar të dyshimtë politike, të cilët ende mund të ishin 
aktorë armiqësor ose të paktën të dëmshëm për Re-
publikëne Kosovës. Kishte po ashtu edhe frikë që de-
putetë të caktuar do të mund të ishin të përfshirë, ose 
të paktën të ishin nën ndikimin e grupeve kriminale, të 
cilat kanë interes për të pasur qasje në dokumentet e 
klasifikuara të shtetit. Duke i marrë parasysh të gjithë 
këta faktorë, vendimi u mor duke vlerësuar më shumë 

nevojat e sigurisë së Republikës së Kosovës se sa 
legjitimitetin demokratik të deputetëve. Ishte e qartë 
që shumicës së deputetëve do të mund t’ju bëhej e 
padrejtë, por nuk duhej rrezikuar në asnjë mënyrë sig-
uria e Republikës së Kosovës. Një prej argumenteve 
më të fuqishëm ishte se deputetët e pastër nuk do të 
refuzonin verifikimin e sigurisë, sepse nuk do të kishin 
asnjë arsye për të bërë një gjë të tillë. Për këtë arsye 
deputetët nuk u përjashtuan nga procesi i verifikimit 
të sigurisë. 

Agjencia e Kosovës për Inteligjencë (AKI) është Au-
toriteti Verifikues i cili është përgjegjës për të zhvilluar 
procedurate verifikimit të sigurisë për të gjitha insti-
tucionet publike të Republikës së Kosovës dhe kon-
traktuesve të tyre. AKI ka për detyrë ligjore që të theme-
lojë një departament të veçantë verifikimi që është 
ekskluzivisht përgjegjës për të zbatuar procedurat e 
verifikimit të sigurisë. Departamenti i Verifikimit tëSig-
urisë dhe të gjithë të punësuarit dhe personeli i an-
gazhuar nëkëtë departament duhet të jenë politikisht 
tëpaanshëm, profesional, pa paragjykime në gjykimin 
e tyre dhe të veprojnë vetëm në pajtim me ligjin dhe 
duhet të mospranojnë udhëzime nga ndonjë person 
apo institucion. Edhe ky përcaktim i ligjvënësit ishte 
rezultat i debateve të gjata edhe brenda vet aktorëve 
ndërkombëtarë të përfshirë në procesin e hartimit të 
ligjit. Një mendim ishte se verifikimi i sigurisë duhet të 
ishte i ndarë prej AKI. U konsiderua se mund të ketë 
konflikt interesi nëse AKI bën verifikimin e sigurisë dhe 
njëkohësisht personeli i saj duhet t’i nënshtrohet këtij 
verifikimi. Sa objektive do të ishte AKI në verifikimin e 
personelit të vet? Po ashtu u ngrit shqetësimi që AKI 
ishte një institucion i sigurisë njëjtë sikur të gjitha in-
stitucionet e tjera të sigurisë dhe përse do të duhej të 
ishte AKI përgjegjëse për verifikimin e sigurisë të per-
sonelit të institucioneve të tjera të sigurisë. Argumen-
ti kryesor kundër vendosjes së verifikimit të sigurisë 
brenda AKI ishte se me këtë nuk do të kishte më asnjë 
formë të kontrollit dhe balancimit (“checks and bal-
ances”) midis institucioneve të sigurisë, sepse brenda 
AKI do të përqendroheshin kompetenca të fuqishme 
të cilat do ta bënin atë një super-institucion të sigurisë. 
Për këtë arsye u propozua që në kuadër të Zyrës së 
Kryeministrit të themelohet një zyre për verifikimin e 
sigurisë, e cila do të vepronte e pavarur brenda sektorit 
të sigurisë. Argumentet për vendosjen e verifikimit të 

sigurisë brenda AKI ishin kryesisht të natyrës praktike. 
Në Kosovë nuk kishte kuadër të mjaftueshëm profe-
sional dhe të përgatitur për ta shpërndarë nëpër insti-
tucione të shumta të sigurisë. Krijimi i një institucioni 
të pavarur të sigurisë për verifikimin e sigurisë do të 
kërkonte resurse materiale dhe njerëzore të cilat, ash-
tu mendohej gjatë hartimit të ligjit, nuk ishin në dis-
pozicion. Po ashtu, u ngrit shqetësimi i rrezikut të një 
fragmentarizmi të sektorit të sigurisë, i cili kishte edhe 
pikëpyetje kushtetuese, sepse krijimi i një zyre për 
verifikimin e sigurisë brenda Zyrës së Kryeministrit nuk 
ishte paraparë në pjesën e Kushtetutës së Republikës 
së Kosovës, e cila rregullon institucionet e sigurisë. Ar-
gumenti kryesor, i cili mbizotëroj gjatë marrjes së ven-
dimit, ishte se AKI do të kishte besimin politik se do 
të kryente përgjegjësinë për verifikimin e sigurisë në 
mënyrë objektive dhe profesionale dhe që ajo, si insti-
tucion i ri dhe pa ndonjë të kaluar administrative, nuk 
do ta abuzonte këtë besim. Për këtë arsye ligjvënësi u 
pajtua që AKI të ishte përgjegjës për verifikimin e sig-
urisë.

Megjithatë, për të mbrojtur verifikimin e sigurisë nga 
ndikimet e mundshme politike, administrative ose 
personale, u theksua roli i Departamentit për Verifi-
kimin e Sigurisë brenda AKI. Ligjvënësi e ka rregulluar 
shprehimisht themelimin dhe funksionimin e këtij De-
partamenti dhe e ka veçuar atë si njësi administrative 
brenda AKI duke i dhënë juridikisht autonomi funk-
sionale. Kërkesa për të kryer procedurën e verifikimit i 
paraqitet udhëheqësit të Departamentit të Verifikimit 
të Sigurisë me shkrim nga drejtuesi përkatës i insti-
tucionit publik, duke specifikuar nivelin e klasifikimit 
për të cilin kërkohet verifikimi i sigurisë. Ligjvënësi qël-
limisht ka evituar që kërkesa t’i shkojë Drejtorit të AKI 
me qëllim që ky të mos jetë i përfshirë në këtë pro-
ces dhe kështu të minimizohet ndikimi i mundshëm 
politik dhe personal. Mirëpo, në anën tjetër, fakti qe 
nëligj shprehimisht theksohet se i vetmi autoritet 
që bën verifikimin e sigurisëështë AKI, automatikisht 
zbeh rolin e udhëheqësit tëDepartamentit tëVerifikim-
it tëSigurisë. Departamenti i Verifikimit tëSigurisëështë 
vetëm një nga departamentet tjera të AKI dhederisa ky 
departament është pjesë e AKI, atëherë edhe rregul-
limi dhe funksionimi i tijështë i bazuar në ligjin për AKI 
dhe rregulloret e brendshme të AKI. Duket se qëllimi i 
ligjvënësit, që të ia bartë AKI-së kompetencën për ver-

ifikimin e sigurisë dhe njëkohësisht tëfuqizoj Departa-
mentin për Verifikimin e Sigurisë, nuk ka funksionuar 
në praktikëmu për shkak të ambivalencës konceptuale. 
Me fjalë të tjera, nuk ka rrugë të ndërmjetme, ose AKI e 
bën verifikimin e sigurisë, ose ndonjë institucion tjetër 
i ndarë nga AKI. Nuk funksionon mënyra për t›i thënë 
«po» AKI, dhe njëkohësisht me i thënë «jo», duke 
tentuar të fuqizohet një departament brenda AKI.

AKI ia lëshon lejen e sigurisë vetëm atij personi, i cili 
pas kryerjes të një procedure të verifikimit të sig-
urisë në pajtim me ligjin është përcaktuar si rrezik i 
pranueshëm për sigurinë. Nëse konsiderohet rrezik i 
papranueshëm, atëherë atij i refuzohet leja e sigurisë. 
Një person përbën rrezik të papranueshëm për sig-
urinë nëse ekzistojnë tregues të qartë se ai:
•	 nuk është besnikndaj Republikës së Kosovës dhe 

rendit dhe vlerave të saj kushtetuese;

•	 ka preferenca ose mund të manipulohet, nx-
itet ose shantazhohet për të ndihmuar një grup, 
ndonjë person, organizatë ose qeveri të huaj në 
mënyrë të dëmshme për interesat e sigurisë së 
Republikës së Kosovës; ose

•	 sillet në një mënyrë që tregon personalitet me 
çrregullime emocionale apo mendore,mungesë 
gjykimi ose dëshire, mos-sinqeriteti, vet-kontrolli 
ose mungesë të vullnetit për t’iu bindur rregul-
lave në mënyrë që ngritë dyshime rreth përgjeg-
jshmërisë së atij personi, besueshmërisë dhe aftë-
sisë për t’i mbrojtur informacionet e klasifikuara.

Kur të zhvillohet procedura e verifikimit të sigurisë 
dhe kur të vendoset nëse një person përbën rrezik të 
papranueshëm për sigurinë, AKIka për detyrë t’i kush-
tojë vëmendjen e duhur atij personi në tërësi dhe t’i 
vlerësojë informacionet mbi sjelljen e atij personi sipas 
këtyre faktorëve:
•	 natyrës, masës, dhe seriozitetit të sjelljes;

•	 rrethanat që e përcjellin atë sjellje;

•	 shpeshtësinë dhe rastet e fundit të asaj sjelljeje;

•	 moshën dhe pjekurinë e personit në kohën e asaj 
sjelljeje;

•	 deri në çmasë ka qenë e vullnetshme pjesëmarrja 
në këtë sjellje;

•	 prania apo mungesa e rehabilitimit dhe ndryshi-
meve tjera të sjelljeve të përhershme;

•	 motivimi për atë sjellje;

•	 potenciali për presion, detyrim, shfrytëzimit ose 
kërcënimit; dhe

•	 mundësinë e vazhdimit apo shfaqjes së serishme 
të kësaj sjellje.

Duke i pasur parasysh kriteret si më sipër, del se veri-
fikimi i sigurisë është një procedurë komplekse dhe e 
ndjeshme, e cila nuk mund të kryhet “sipas shabllonit”. 
Secili person duhet të vlerësohet individualisht dhe 
theksi është në vlerësimin e personit në tërësi. Rëndë-
sia e një vlerësimi të tillë kuptohet veçanërisht kur të 
merren parasysh pasojat e cilësimit të një personi si 
rrezik i papranueshëm për Republikën e Kosovës. Nuk 
është i rëndë refuzimi i lejes së sigurisë dhe ndoshta 
kalimi i detyrueshëm në një detyrë tjetër zyrtare, sa 
është i rëndë cilësimi zyrtar i një personi se nuk është 
besnikndaj Republikës së Kosovës. Cilësime të tilla 
janë shumë të ndjeshme dhe kanë pasoja personale 
dhe morale përtej asaj të marrjes së një leje të sigurisë. 
Për këtë arsye, për të ardhur në përfundim se një per-
son nuk është besnikndaj Republikës së Kosovës, dhe 
që për këtë arsye përbën një rrezik të papranueshëm, 
duhet bërë një vlerësim dhe gjykim shumë të mirëfill-
të, objektiv dhe të paanshëm, sepse pasojat për perso-
nin janë të rënda.

Në rast se procedura e verifikimit të sigurisë jep arsye 
të besohet që personi paraqet rrezik të papranueshëm 
për sigurinë, atij personi i jepet rasti të dëgjohet para 
se të merret vendimi. Procedura dëgjimore zhvillo-
het në atë mënyrë që t’i mbrojë të drejtat dhe inte-
resat e privatësisë legjitime të atij personi. Procedura 
dëgjimore nuk mbahet nëse mbajtja e një dëgjimi 
të tillë do të ishte e dëmshme për interesat legjitime 
politike apo të sigurisë së Republikës së Kosovës.Në 
praktikën e agjencive të inteligjencës shpesh nuk 
zbatohet procedura dëgjimore duke u thirrur në 
nevojën për ruajtjen e sekretit dhe interesin publik. 
Në anën tjetër, mospërfillja e procedurës dëgjimore 
nga një agjenci ekzekutive, duke u thirrur në arsyet e 
mësipërme, shtron pyetjen se sa ka potencial për të 
keqpërdorur argumentin e interesit publik dhe të rua-

jtjes së sekretit, duke marrë parasysh se dëgjimi i palës 
është një prej të drejtave themelore procedurale të 
një individi. Po ashtu shtrohet pyetja se çfarë mbrojtje 
juridike ekziston për të rishikuar vendimin e një agjen-
cie të inteligjencës për t›ia mohuar një pale të drejtën 
e dëgjimit. Potenciali për keqpërdorim është i madh, 
ndërsa mbrojtja juridike është e zbehtë. Kjo e bën një 
agjenci të inteligjencës të ketë fuqi të mëdha ekzeku-
tive me mundësi për të cenuar të drejtat themelore të 
një individi duke u fshehur prapa argumentit të intere-
sit publik dhe nevojës për ruajtjen e sekretit.

Një personi të konsideruar si rrezik të papranueshëm 
për sigurinë i lëshohet vendimi me shkrim icili ia mohon 
lëshimin e lejes së sigurisë. Ai person mund të paraqesë 
ankesë ndaj një vendimi të tillëbrenda pesëmbëdhjetë 
(15) ditësh nga dita kur ai është njoftuar për vendimin. 
Fillimisht, ankesa është paraqitur te Inspektori i Përgjith-
shëm i AKI. Mirëpo, kjo procedurë është ndryshuar me 
Rregulloren e Qeverisë 37/2012, sipas të cilësvendimi 
për refuzimin e lejes së sigurisë e merr Departamenti 
i Verifikimit tëSigurisë, kurse ankesa i drejtohet Drejtorit 
të AKI. Arsyeja për këtë ndryshim ka qenë bindja se In-
spektori i Përgjithshëm i AKI nuk është organ i shkallës 
së dytë, për shkak se Drejtori dhe Inspektori njëjtë i 
raportojnë Kryeministrit dhe Presidentit të shtetit dhe 
me këtë janë të barabartë në rangun e tyre. Megjithatë, 
edhe kjo zgjidhje shtron dilema juridike dhe politike. 
Nëse procesi i verifikimit të sigurisë do të zhvillohej 
vetëm për zyrtarët e AKI, atëherë kjo do të ishte zgjidhje 
e arsyeshme. Mirëpo, AKI verifikon edhe zyrtarët e insti-
tucioneve tjera, si Policia e Kosovës, Ministria e Drejtë-
sisë dhe Ministria e Forcës së Sigurisë të Kosovës. Këta 
zyrtarë me të drejtë mund tëngritin shqetësimin se pa 
marr parasysh se a refuzohen nga Drejtori i Departa-
mentit tëVerifikimit tëSigurisë apo nga Drejtori i AKI, ky 
refuzim vjen nga i njëjti institucion. Përveç kësaj, dilemë 
më të madhe paraqet fakti që Drejtori i Departamentit 
për Verifikimin e Sigurisë është vartës i Drejtorit të AKI 
dhe ndarja funksionale midis AKI dhe Departamentit 
për Verifikimin e Sigurisë nuk funksionon ashtu siç e ka 
menduar ligjvënësi. Nga kjo mund të shtrohet pyetja 
se sa i pavarur është Drejtori për Verifikimin e Sigurisë 
në marrjen e vendimit nga instruksionet e Drejtorit të 
AKI dhe sa e bën ky konstelacion Drejtorin e AKI ven-
dimmarrës de-facto në shkallë të parë dhe de-jure në 
shkallë të dytë administrative. 

PraKtIKa E VErIFIKImIt të 
SIGUrISë

Baza e të dhënave empirike lidhur me numrin e per-
sonelit administrativ, i cili i është nënshtruar procesit 
të verifikimit të sigurisë, numrin e zyrtarëve, të cilëve u 
është refuzuar leja e sigurisë, dhe numrin e ankesave 
administrative dhe padive gjyqësore është shumë e 
kufizuar, me gjithë kërkesën për qasje në dokumente 
dhe informacione publike dhe të paklasifikuara në 
Departamentin e Verifikimit të Sigurisë të AKI-së. Meg-
jithatë, të dhënat e mbledhura nga burimet publike 
paraqesin indikatorë të mjaftueshëm për të vlerësuar 
procesin e verifikimit të sigurisë. 

1� policia e kosovës
Procesi i verifikimit të sigurisë të pjesëtarëve të Policisë 
së Kosovës ka filluar në vitin 2013. Me kërkesë të Dre-
jtorit të Policisë së Kosovës (PK) në tetor të vitit 2012 
AKI filloi procesin e verifikimit të sigurisë të pjesëtarëve 
të PK-së. Këtij procesi i janë nënshtruar një numër i 
madh i zyrtarëve policor të PK varësisht prej nivelit të 
informacioneve në të cilët sipas detyrës zyrtare duhet 
të kenë qasje.

Numri i saktë i zyrtareve policor te cilët i janë nënsh-
kruar procesit te verifikimit nga ana e AKI-së nuk është 
bërë i ditur. Procesit të verifikimit të sigurisë i janë 
nënshtruar të gjithë zyrtarët e Ministrisë së Punëve të 
Brendshme (MPB) dhe të Policisë së Kosovës të cilët 
kanë qasje në dokumente të klasifikuara. Deri më tani 
leja e sigurisë i është refuzuar 25 zyrtarëve policor të 
cilët kanë bërë ankesa në organet e drejtësisë. 

2�  verifikimi i sigurisë të ish-pjesëtarëve të 
mup

AKI dhe Policia e Kosovës janë sfiduar me procesin e 
verifikimit të ish-pjesëtarëve të Ministrisë së Punëve 
të Brendshme të Serbisë (MUP) të cilët është paraparë 
që të integrohen në Policinë e Kosovës si rezultat i 
Marrëveshjes së për Normalizimin e Marrëdhënieve 
ndërmjet Kosovës dhe Serbisë. Sipas informacioneve 
në dispozicion, AKI nuk ka qenë e përfshirë thellësisht 
në këtë proces. Verifikimi i zyrtarëve të thjeshtë policor 
është bërë nga EULEX. Për nivelin “konfidencial” afati 
ligjor për përfundimin e procesit të këtij niveli të kla-

sifikimit është tre muaj, ndërsa në këtë rast ky është 
bërë për disa ditë. Mirëpo, në bazë të informacioneve 
në dispozicion, ky verifikim nuk ka qenë verifikim i sig-
urisë sipas ligjit, por një verifikim i thjeshtë në kupti-
min e një “background check”. Arsyeja, përse AKI nuk 
ka qenë e përfshirë në këtë proces, është se policët e 
verifikuar nuk kanë qenë në pozita të atilla ku ata do të 
kishin qasje në informacionete klasifikuara.

Në anën tjetër, nukka informacione të sakta rreth 
përfshirjestë AKI në procesin e verifikimit të sig-
urisë të udhëheqësve të drejtorisë rajonale të PK-së 
në veri të Kosovës. Në pikëpamje ligjore, këtu është 
dashur të zhvillohet procedura ligjore e verifikimit të 
sigurisë, sepse bëhet fjalë për pozita të larta policore 
me nevojë për qasje në informacione të klasifikuara. 
Bazuar në disa burime të besueshme të ekipit hu-
lumtues të QKSS-së, për shkak të situatës aktuale 
politike ka pasur lëshime të procedurave të rregullta 
të verifikimit të sigurisë në rastin e integrimit të ish-
pjesëtarëve të MUP-it në Policinë e Kosovës. Sipas tyre 
ekzistojnë plane konkrete që në hapat e mëvonshëm 
të gjithë këta pjesëtar do t’i nënshtrohen procesit të 
rregullt të verifikimit të sigurisë, por pa saktësuar se kur 
konkretisht do të ndodhë kjo. Kjo do të thotë, se sot ka 
pjesëtar të ish-MUP brenda Policisë së Kosovës, të cilët 
kanë qasje në informacione të klasifikuara të Repub-
likës së Kosovës pa e pasur verifikimin e nevojshëm të 
sigurisë.Në këtë kontekst shtrohet pyetja, se përse AKI 
nuk është përfshirë në procesin e verifikimit të sigurisë 
të ish-pjesëtarëve të MUP dhe punën e AKI e ka kry-
er EULEX-i. Për motivet politike mund të spekulohet, 
por shihet se Qeveria e Kosovës e ka pranuar që AKI 
nuk është konsideruar e përshtatshme nga faktori serb 
dhe ndërkombëtar për të kryer verifikimin e sigurisë 
të ish-pjesëtarëve të MUP, gjë është e barasvlershme 
me një votë mosbesimi ndaj AKI. Po ashtu, mund të vi-
het në pikëpyetja baza ligjore për kryerjen e verifikimit 
të sigurisë nga EULEX, sepse Ligji për Klasifikimin e 
Informacioneve dhe Verifikimin e Sigurisë nuk i jep 
kompetencë EULEX që të bëjë verifikimin e sigurisë të 
zyrtarëve të Republikës së Kosovës dhe po ashtu nuk 
i jep kompetencë AKI që të heq dorë nga verifikimi i 
sigurisë i zyrtarëve të Republikës së Kosovës nëse ky 
verifikimkërkohet nga organi i caktuar.

3� Forca e sigurisë e kosovës
Procesi i verifikimit të sigurisë për pjesëtarët e Forcës 
së Sigurisë të Kosovës (FSK) nga viti 2008 ishte kry-
er nga NATO/KFOR, DIVIZIONI i MCA (Military Civ-
il Advisory Division), saktësisht  Force Unit Vetting  
(FUV), njësia për verifikim e KFOR. Ky institucion 
ishte organi përgjegjës për procesin e verifikimit të 
pjesëtarëve të NATO-s. Procedurat dhe standardet që 
aplikoheshin nga ky njësit ishin të njëjtat procedura 
të cilat aplikoheshin nëpër të gjitha shtetet e NATO-s 
për procesin e verifikimit të forcave të armatosura. 
Informacionet kryesore FUV i bazonte tek të dhënat që 
posedonin Policia e Kosovës, Prokuroria dhe Gjykatat, 
si dhe të dhënat disiplinore nga ish TMK-ja, pasi që një 
pjesë e madhe e ish-pjesëtarëve të TMK-së janë trans-
feruar në FSK. Nisur nga kjo, verifikimi që i është bërë 
pjesëtarëve të FSK i ngjanë më shumë një verifikimi 
të thjeshtë (background check) se sa një verifikimi të 
mirëfilltë të sigurisë.

Procesit të verifikimit nga ana e FUV i janë nënshtruar 
të gjithë pjesëtarët e Ministrisë për FSK dhe FSK-së 
duke përfshirë nivelin e parë dhe të dytë të klasifikimit 
për pjesëtarët e nivelit të mesëm të menaxhimit si 
dhe menaxhmentin e lartë të cilët kanë qasje në 
informacionet e nivelit sekret dhe tepër sekret. FUV 
për nivelin e parë dhe dytë të klasifikimit kishte lëshuar 
certifikata të sigurisë të cilat kishin vlefshmëri deri në 
10 vite. Nivelit sekret dhe top sekret të klasifikimit 
i ishin nënshtruar të gjithë stafi i mesëm dhe lartë i 
menaxhmentit civil dhe ai i uniformuar. Në procedurat 
e verifikimit të sigurisë kishin dështuar 59 zyrtar, prej 
të cilëve 54 zyrtar ishin të uniformuar, kurse 5 zyrtar 
ishin civil. Pas marrjes së vendimeve nga ana e FUV, 
MFSK dhe FSK kishin ndërprerë bashkëpunimin me 
këta persona dhe të njëjtit janë zëvendësuar me zyrtar 
të rinj. Pas Miratimit të Kapaciteteve të Plota Operacio-
nale (KPO)  të MFSK nga ana e NATO-s në korrik të vitit 
2013, mandati për procesin e verifikimit për pjesëtarët 
e FSK-së kalon nga FUV te AKI.

Aktualisht procesit të verifikimit nga ana e AKI-së i janë 
nënshtruar 97 zyrtar të MFSK dhe FSK, prej tyre 93 janë 
në uniformë, kurse 4 zyrtar janë civil. Të gjithë zyrtarët 
të cilët momentalisht i janë nënshtruar procesit të ver-
ifikimit janë pjesë e menaxhmentit të lartë të FSK dhe 

MFSK dhe të cilët po i nënshtrohen nivelit sekret dhe 
top sekret të klasifikimit të besueshmërisë së tyre, pro-
ces i cili pritet të përfundojë brenda vitit 2014.

4� shërbimi korrektues i kosovës
Historikisht, nëpër të gjitha procedurat e rekrutimit 
brenda Shërbimit Korrektues të Kosovës (SHKK) nuk 
është realizuar asnjëherë procesi i verifikimit të sig-
urisë për zyrtarët të cilët janë rekrutuar në SHKK. Të 
gjithë zyrtarët e rekrutuar deri më tani në SHKK i janë 
nënshtruar vetëm procesit të verifikimit të së kaluarës 
së tyre, por nuk kishte ndonjë procedurë e mirëfilltë 
e verifikimit të sigurisë ndaj tyre. Pas kërkesës së bërë 
nga ana e drejtorit të SHKK tek AKI për fillimin e pro-
cedurës së verifikimit të sigurisë për menaxhmentin e 
lartë dhe të mesëm për nivelin sekret, si dhe zyrtarët e 
tjerë për nivelin e kufizuar dhe konfidencial.

Deri më tani procesit të verifikimit i janë nënshtruar 
111 zyrtar të SHKK duke përfshirë kryesisht menaxh-
ment i lartë dhe i mesëm menaxhimit. Prej 111 zyr-
tarëve të nënshtruar në procesin e verifikimit 13 prej 
tyre, kanë dështuar në këtë proces apo janë vlerësuar 
si rrezik i pranueshëm për rendin ligjor dhe kushtetues 
të Republikës së Kosovës. Për të gjithë këta zyrtar me-
naxhmenti i SHKK ka ndërmarrë masat dhe të gjitha 
janë ulur në detyrat e tyre të punës së paku për dy 
grada. 

5� mbikëqyrja e ligjshmërisë
Mbikëqyrja e një institucioni përbëhet nga mbikëqyrja 
politike dhe ajo juridike, kjo e fundit e njohur edhe si 
mbikëqyrja e ligjshmërisë. Në rrafshin politik, përgjegjës 
për mbikëqyrjen e AKI është Komisioni parlamentar 
për Mbikëqyrjen e AKI. Mungesa e posedimit të lejes së 
sigurisë të anëtarëve të Komisionit për Mbikëqyrjen e 
Agjencisë së Kosovës për Inteligjencë ka ndikuar shumë 
në ushtrimin e mandatit për mbikëqyrjen dhe kon-
trollin demokratik të AKI. Kuvendi i Kosovës, përkatë-
sisht Kryetari i Kuvendit të Kosovës,nuk ka parashtruar 
kërkesë në AKI për fillimin e procedurave të verifikimit 
të sigurisë të anëtarëve të Komisionit për AKI. Kërkesa 
nuk ishte dërguar për arsye se Departamenti i Verifikimit 
funksionon nën ombrellën e Agjencisë së Kosovës për 
Inteligjencë.Kuvendi dhe disa organizata ndërkom-
bëtare kanë ngritur shqetësimin që në parim ekzekutivi 

nuk mund të jetë kompetent për verifikimin e sigurisë 
të legjislativit, duke argumentuar së në shtetet anëtare 
të Bashkimit Evropian deputetët parlamentar kryesisht 
kanë qasje të pakufizuar në dokumentet e klasifikuara. 
Megjithatë, një analizë e praktikës së verifikimit të sig-
urisë për deputetët parlamentar në shtetet anëtare të 
Bashkimit Evropian tregon se nuk ka ndonjë rregull 
ose praktikë të harmonizuar. Brenda Bashkimit Evropi-
an ka shtete të cilat u lejojnë deputetëve qasje në do-
kumentet e klasifikuara pa verifikim të sigurisë, siç janë 
Italia, Polonia, Portugalia, Rumania, Sllovakia, Sllovenia, 
Suedia, Britania e Madhe. Mirëpo, po ashtu ka shtete 
të cilat edhe për deputetët parlamentar kërkojnë veri-
fikim të sigurisë, siç janë Latvia, Lituania, dhe Holanda.

Si pasojë e kësaj, deputetët e komisionit për Mbikëqyr-
jen e AKI-së ende nuk kanë leje të sigurisë.Duket se ka 
pasur një mosbesim nga ana e Kuvendit të Kosovës 
se sa objektiv dhe i paanshëm ka me qenë procesi i 
verifikimit të sigurisë të deputetëve. Në anën tjetër, 
duket qartë se ka një konflikt interesi për faktin që AKI 
do të verifikojë deputetët të cilët do ta mbikëqyrin. 
Edhe nëse nuk ka ndonjë ndikim ose keqpërdorim të 
këtij procesi nga AKI, vetë fakti që mund të ndodhë 
një gjë e tillë e zbehë besueshmërinë e këtij proce-
si dhe gjithmonë mund të shtrohet pyetja se a do 
të kishin marrë deputetët leje të sigurisë në mënyrë 
objektive apo në bazë të preferencave personale ose 
politike.Mundësia që pushteti ekzekutiv të ndikojë në 
pushtetin legjislativ përmes procedurës së verifikim-
it të sigurisë është objektivisht shumë e madhe. Ky 
ndikim nuk ndodhë vetëm përmes lëshimit ose re-
fuzimit të lejes së sigurisë, me ç ‘rast mund të ketë një 
përzgjedhje të deputetëve të “dëshiruar” dhe të atyre 
të “padëshiruar” për qasje në informacione të klas-
ifikuara dhe, me këtë, në mbikëqyrjen e AKI. Përveç 
kësaj, baza e të dhënave që krijohet nga pushteti 
ekzekutiv përmes verifikimit të deputetëve, p.sh. 
dosjet për deputetët, anëtarët e familjeve të tyre, 
lidhjet shoqërore, të kaluarën, pasurinë etj., mund 
të jetë armë e fortë dhe e rrezikshme sepse ofron 
mundësinëqë pushteti ekzekutiv të ndikojë në ag-
jendat dhe programet politike të pushtetit legjislativ. 
Kjo mund të vë në pikëpyetje funksionimin e ndarjes 
së pushteteve si një prej parimeve themelore të ren-
dit kushtetues të Republikës së Kosovës. 

Në aspektin e mbrojtjes juridike, Komisioni për 
Mbikëqyrjen e Agjencisë së Kosovës për Inteligjencë 
ka pranuar një numër të ankesave të zyrtarëve të cilët 
kanë dështuar në procesin e verifikimi të AKI-së. Komi-
sioni, së bashku me zyrtarët e AKI, kanë hetuar lëndët e 
së paku 20 personave të cilët kanë dështuar në proces-
in e verifikimit. AKI u kishte lejuar deputetëve të komis-
ionit mbikëqyrës të AKI-sëqasje në dosjet e klasifikuara 
të personave që kanë rënë gjatë procesittë verifikimit, 
përkundër faktit se këta deputet nuk janë të pajisur me 
leje të sigurisë. Në Komision për Mbikëqyrjen e AKI-së 
u drejtuan ankesa të shumta, shumica e tyre nga ana e 
Policisë së Kosovës. Ndër zyrtarët të cilët kanë dështuar 
në procesin e verifikimit janë edhe zyrtar që vijnë nga 
strukturat e larta komanduese, dhe të cilët kanë qas-
je në dokumente shume të ndjeshme sekrete. Pjesën 
më të madhe të dështimeve ne procesin e verifikimit 
të sigurisë i takon nivelit konfidencial. Të gjitha lëndët 
janë në procedurë të shqyrtimit dhe ende nuk kemi 
informacione lidhur me rezultatet e ankesave të zyr-
tarëve të cilët kanë dështuar në procedurat e verifikim-
it. Në këtë pikë identifikohen dy probleme thelbësore. 
Së pari, Komisioni parlamentar nuk ka asnjë kompe-
tencë ligjore për të shqyrtuar ankesat e personave të 
cilëve u është refuzuar leja e sigurisë. Procedura anki-
more është e rregulluar me Rregulloren 37/2012 dhe 
pala e pakënaqur më pas mund t›i drejtohet gjykatës 
kompetente. Ka gjasë që komisioni parlamentar e ka 
marrë përsipër që të merret me ankesat e personave 
të prekur nga vendimet e AKI si pasojë e presionit të 
palëve ankimore. Megjithatë, fakti që komisioni parla-
mentar u detyrua të merret me ankesat tregon se ka 
një dështim të institucioneve në ofrimin e mbrojtjes 
juridike për personat e pakënaqur me vendimet e AKI. 

Së dyti, shqetësime ka edhe sa i përket rolit të 
pushtetit gjyqësornë lidhje me verifikimin e sigurisë.
Gjykatësit të cilët trajtojnë paditë ndaj vendimeve 
të AKI lidhur me lejet e sigurisë duhet të kenë le-
jen e sigurisë dhe të kenë kaluar nëpër procedurën 
e verifikimit të sigurisë. Përndryshe ata nuk mund 
të kenë qasje në informacionet e klasifikuara mbi 
të cilat është bazuar vendimi i AKI. Mirëpo, sipas in-
formacioneve në dispozicion, ende nuk është zh-
villuar asnjë procedurë e verifikimit të sigurisë ndaj 
gjykatësve, duke u thirrur në argumentin se pushteti 
ekzekutiv nuk ka të drejtë të verifikojë pushtetin gjy-

qësor. Ky argument nuk vlen, sepse kur AKI me ligj 
ka të drejtë të bëjë verifikimin e sigurisë të pushtetit 
legjislativ, përse nuk ka të drejtë ta bëjë këtë edhe 
për pushtetin gjyqësor? Në ligj askund nuk përcak-
tohet që pushteti gjyqësor është i përjashtuar nga 
verifikimi i sigurisë. Neni 22, paragrafi 2, i Ligjit për 
Klasifikimin e Informacioneve dhe Verifikimin e Sig-
urisë parasheh përjashtim nga verifikimi i sigurisë 
vetëm për Presidentin, Kryeministrin dhe Kryetarin e 
Kuvendit të Kosovës dhe për askënd tjetër. Këtu ka 
rrezik se është përdorur argumenti i kinse ruajtjes 
së pavarësisë së gjyqësorit për t›ia pamundësuar 
gjykatësve që të kenë qasje në informacione të 
klasifikuara dhe më këtë të pengohet zhvillimi i 
procedurave gjyqësore ndaj vendimeve të AKI. Po 
ashtu, me këtë i është mohuar palëve të prekura nga 
vendimet e AKI që të kenë mbrojtje juridike. Nëse ka 
ndodhur kjo, atëherë kemi të bëjmë me një cenim 
të rëndë të funksionimit të pushtetit gjyqësor dhe 
shkelje të të drejtave themelore për mbrojtje juri-
dike të garantuara me Kushtetutën e Republikës së 
Kosovës. Nëse AKI e ka avancuar këtë argument me 
qëllim, atëherë shtrohet pyetja përse e ka bërë këtë? 
Për të pamundësuar punën e gjykatave me qëllim 
që vendimet e AKI të mos rishikohen nga gjyqësori? 
Cili do të ishte interesi i AKI për këtë? Për të keqpër-
dorur procedurën e verifikimit të sigurisë për motive 
politike ose personale pa u mbikëqyrë nga gjyqësori? 
Ndoshta edhe nuk është kjo, por mund të jetë vetëm 
inkompetencë profesionale për të interpretuar saktë-
sisht ligjin dhe kushtetutën. Megjithatë, pyetje të tilla 
mund të shtrohen dhe të vënë në pikëpyetje integ-
ritetin institucional të AKI.

Një problem të veçantë paraqet niveli i zbatimit të 
vendimeve të AKI-së. Policia e Kosovës ende nuk i ka 
zbatuar vendimet e AKI-së për disa zyrtarë të lartë 
të Policisë së Kosovës të cilëve u është refuzuar leja 
e sigurisë.AKI i ka refuzuar lejet e sigurisë për disa 
pjesëtarë të Policisë së Kosovësnë bazë të informa-
cioneve që i ka deponuar vet Policia e Kosovës. Pas 
një kohe, Policia e Kosovës hezitoi të ofrojë informaci-
one  për nevojat e verifikimit të sigurisë duke u thirrur 
në argumentin se ato informacione nuk janë të kon-
firmuara dhe nuk mund të merren si dëshmi për t’ia 
mohuar ndonjë pjesëtari të Policisë së Kosovës lejen 
e sigurisë. Policia e Kosovës ka për qëllim të pret ven-

dimin përfundimtar të gjykatave para se të zbatojë 
vendimet e AKI. Në këtë kontekst mund të shprehen 
edhe dyshime se sa është funksional bashkëpunimi 
institucional midis AKI dhe Policisë së Kosovës.Po 
të kishte një bashkëpunim të tillë nuk do të kishte 
hapësirë për të pritur vendimin e gjykatës me qëllim 
të vërtetimin se a është vendimi i AKI objektiv.

KONKLUZIONE

1. Ekziston një raport i mosbesimit midis Kuvendit të 
Kosovës dhe AKI në lidhje me objektivitetin e AKI 
në verifikimin e sigurisë të deputetëve të Kuvendit 
të Kosovës. Ky raport është i bazuar në faktin që 
procedura e verifikimit të sigurisë i jep mundësi 
AKI që të keqpërdorë informacionet e mbledhura 
gjatë kësaj procedure pa ndonjë kontroll efektiv 
institucional dhe gjyqësor.

2. Nuk është arritur qëllimi për të fuqizuar Depar-
tamentin për Verifikimin e Sigurisë si njësi auto-
nome brenda AKI dhe me këtë të minimizohet 
mundësia për ndikime subjektive gjatë proce-
durës së verifikimit të sigurisë.

3. Mbrojtja juridike gjatë procedurës së verifikimit të 
sigurisë në kuptimin e të drejtave proceduralesip-
as Ligjit për Procedurën Administrative, sidomos 
sa i përket të drejtës së dëgjimit të palës dhe të 
drejtës në ankim administrativ, është e kufizuar.

4. Mbikëqyrja e ligjshmërisë së procesit të verifikim-
it të sigurisë nga Komisioni parlamentar është e 
mangët, sepse deputetët përkatës nuk kanë leje 
të sigurisë dhe me këtë janë të kufizuar për të pa-
sur qasje në dokumente të klasifikuara që janë të 
nevojshme për të kryer punën e mbikëqyrjes.

5. Komisioni parlamentar ushtron kompetenca të 
mbikëqyrjes së ligjshmërisë duke shqyrtuar ank-
esat e personave të cilëve u është refuzuar leja e 
sigurisë edhe pse për një veprimtari të tillë nuk ka 
mandat ligjor.

6. Fakti që shumë ankesa kundër refuzimit të lëshim-
it të lejes së sigurisë janë drejtuar tek Komisioni 
parlamentar tregon se personat e prekur nga këto 
vendime ose nuk janë të informuar për proce-
durën ligjore që duhet ta ndjekin për të mbrojtur 
të drejtat e tyre ose janë shprehje e mosbesimit 

ndaj institucioneve gjyqësore që të shqyrtojnë dhe 
zgjidhin këto ankesa në mënyrë të drejtë.

7. Mos përfshirja e AKI në verifikimin e sigurisë të ish-
pjesëtarëve të MUP mund të interpretohet si votë 
mosbesimin ndaj AKI nga vetë Qeveria e Kosovës 
dhe faktori ndërkombëtar. Kjo po ashtu ngrit 
shqetësime nga aspekti i sigurisë kombëtare pasi 
që ka ish-pjesëtarë të MUP, tani pjesëtarë të Policisë 
së Kosovës, të cilët kanë qasje në informacione të 
klasifikuara pa kaluar nëpër verifikimin e sigurisë, 
siç kërkohet me ligj.

8. Mos verifikimi i gjykatësve cenon rëndë funksion-
imin e gjyqësorit dhe shkel të drejtën kushtetuese 
të qytetarëve për mbrojtje juridike efektive.

9. Mangësitë e identifikuara në fushën e mbrojtjes 
juridike dhe të mbikëqyrjes efektive të AKI ngritin 
nevojën për të rishikuar kompetencën e AKI të bëjë 
verifikimin e sigurisë të deputetëve të Kuvendit të 
Kosovës. Pa mekanizmat e nevojshëm që siguro-
jë paanshmëri, objektivitet dhe profesionalizëm, 
verifikimi i deputetëve nga AKI mund të bëhet 
instrument i ndikimit të pushtetit ekzekutiv mbi 
pushtetin legjislativ në kundërshtim me parimin 
kushtetues të ndarjes së pushteteve.

aLtErNatIVa

Duke i marrë parasysh shqyrtimet dhe konkluzionet 
si më sipër, veçanërisht raportin midis Kuvendit të 
Kosovës dhe AKI, mund të konsiderohet që Kuvendi 
i Kosovës ka një interes për të reformuar kornizën in-
stitucionale dhe ligjorepër verifikimin e sigurisë. Një 
interesim të tillë veç e ka shprehur Kuvendi i Kosovës 
duke planifikuar ndryshimin e Ligjit për Klasifikimin e 
Informacioneve dhe Verifikimin e Sigurisë. Në rast se 
Kuvendi i Kosovës synon të reformojë kornizën insti-
tucionale dhe ligjorepër verifikimin e sigurisë, atëherë 
kjo kornizë do të duhej të bazohej në parimet vijuese:

1. të sigurohet ligjshmëria gjatë zbatimit të proce-
durës së verifikimit të sigurisë;

2. të sigurohet objektiviteti dhe paanshmëria e pro-
cedurës së verifikimit të sigurisë duke reduktuar në 
masën më të madhe të mundshme ndikimit poli-
tike dhe personale;

3. mbrojtja e ligjshmërisë të jetë efektive si nga Ku-
vendi i Kosovës ashtu edhe nga gjykatat;

4. të ketë një balancë dhe kontroll të ndërsjellët midis 
institucioneve të sigurisë me qëllim që të mos le-
johet që brenda një institucioni të sigurisë të kon-
centrohen kompetenca të cilat mund të rezultojnë 
në krijimin e një super-institucioni të sigurisë, i cili 
faktikisht kontrollon të gjitha institucionet e tjera të 
sigurisë.

Në bazë të këtyre parimeve mund të diskutohen alter-
nativat vijuese për një verifikim të sigurisë jashtë AKI:

1� Departament në kuadër të Zyrës së 
kryeministrit

•	  Kjo alternativë i ngjanë asaj të diskutuar gjatë har-
timit të Ligjit për Klasifikimin e Informacioneve 
dhe Verifikimin e Sigurisë. Ky model është i njohur 
në sistemin e sigurisë të Britanisë së Madhe. Për-
parësia e kësaj alternative është që verifikimi i sig-
urisë do të ishte i ndarë nga AKI dhe me këtë do të 
mundësohej zvogëlimi i ndikimit të mundshëm 
nga vet AKI. Në anën tjetër, kritika kryesore ndaj 
kësaj alternative mund të jetë që verifikimi i sig-
urisë do të mund të ndikohej drejtpërdrejtë nga 
niveli politik, pasi që Departamenti do të ishte në 
vartësi të Kryeministrit. Përveç kësaj, verifikimi i 
sigurisë do të mbetej prapë në kuadër të degës 
ekzekutive dhe nuk është e sigurtë nëse raporti 
me Kuvendin e Kosovës do të përmirësohej në 
lidhje me verifikimin e sigurisë të deputetëve të 
Kuvendit të Kosovës. Po ashtu do të ishte prob-
lem përcaktimi i një organi që do të shqyrtonte 
vendimet për refuzimin e lejes së sigurisë, përveç 
nëse do të eliminohej ankimi administrativ dhe 
do të hapej mundësia për procedurë gjyqësore 
pa kaluar nëpër shkallë të dytë administrative.

2� Departament në kuadër të këshillit të 
sigurisë të kosovës

•	 Këshilli i Sigurisë i Republikës së Kosovës është in-
stitucioni ombrellë në sektorin e sigurisë, detyrë 
e të cilit është të ketë rol këshillues për të gjitha 
çështjet e sigurisë, të rekomandojë politika dhe 
strategji për sigurinë dhe të ofrojë informata dhe 
vlerësime të sigurisë. Vendosja e verifikimit të sig-

urisë në kuadër të Këshillit të Sigurisë është mod-
el i ndjekur nga Kroacia. Në kuadër të Këshillit të 
Sigurisë të Kroacisë funksionon Zyra e Këshillit të 
Sigurisë, e cila është përgjegjëse për të kryer ver-
ifikimin e sigurisë dhe për të lëshuar lejet e sig-
urisë për të gjitha organet shtetërore të Kroacisë. 
Kjo zyre i raporton drejtpërdrejtë Kryeministrit, 
Presidentit, Kryetarit të Parlamentit si dhe komis-
ionit parlamentar përgjegjës për siguri nacionale.

•	  Kjo strukturë institucionale i përshtatet edhe 
strukturës së sigurisë në Kosovë, pasi që një zyre 
e tillë do të mund të vendosej në kuadër të Sek-
retariatit të Këshillit të Sigurisë të Kosovës. Me ligj 
do të mund të përcaktohej që për nevojat e verifi-
kimit të sigurisë Sekretariati t’i raportojë Kryemin-
istrit, Presidentit, Kryetarit të Kuvendit të Kosovës 
dhe komisionit përkatës parlamentar. Bartja e 
verifikimit të sigurisë te Këshilli i Sigurisë po ash-
tu do të ishte në pajtim me rolin e këtij këshilli si 
institucion ombrellë për të gjitha institucionet e 
sigurisë të Kosovës. Përveç kësaj, në këtë mënyrë 
do të arrihej ndarja e nevojshme instituciona-
le dhe do të krijohej një balancë midis AKI dhe 
Këshillit të Sigurisë, pasi që zyrtarët e AKI do të ka-
lonin verifikimin e sigurisë nëpërmjet Këshillit të 
Sigurisë. Me këtë, konflikti i mundshëm i interesit, 
që AKI të bëjë verifikimin e sigurisë të personelit 
të vet, do të eliminohej.

3� agjenci e pavarur nën kuvendin e 
kosovës

Problemi i dy modeleve të përshkruara si më sipër 
është se verifikimi i sigurisë do të mbetej brenda de-
gës ekzekutive, edhe pse në modelin e Këshillit të Sig-
urisë do të kishte përfshirje më të gjerë të Kuvendit 
të Kosovës. Për të eliminuar vartësinë e Kuvendit të 
Kosovës nga dega ekzekutive lidhur me verifikimin 
e sigurisë, mund të konsiderohet themelimi i një 
agjencie të pavarur për verifikimin e sigurisë, e cila do 
të vepronte nën mbikëqyrjen e Kuvendit të Kosovës 
edhe e cila do të ishte e ndarë dhe e pavarur nga 
dega ekzekutive. Kjo agjenci do të drejtohej nga një 
bord të përbërë nga anëtarë të emëruar nga Kuven-
di i Kosovës. Modele të ngjashme janë të njohura për 
rregullimin e sektorëve të ndryshëm ku ligjvënësi ka 
konsideruar se duhet të reduktohet ose eliminohet 
ndikimi i degës ekzekutive.

